
95

Indizio çerto che civili ignoti

Popoli aveivan stanza in quello lêugo

Fin da tempi antighiscimi e rimoti;

Ma che poi per invidia o per un sfêugo

De vendetta atri Vandali e atri Goti

Avessan misso tûtto a færo e a fêugo,

O pe orrenda catastrofe e çittæ

E abitanti restassan sotterræ.

Visto de quello mondo sorprendente

Tante bellesse lì schieræ davanti

(Che via de man in man distintamente

L’Angeo ô ghe n’indicava e ciù spiccanti)

L’Eroe sorve do stesso Continente

O veddeiva che in lettere brillanti

Formæ da stelle de splendô infinito

O titolo d’America gh’ëa scrito.

A questa nêuva vista stupefæto

L’Eroe ô dixeiva, se dell’ammiranda

Region l'ëa quello ô nomme?... Ninte affaeto,

Nicamoele ô rispose ä so dimanda:

Questo nomme cö tempo ô ghe sä dæto

Doppo da to scoverta memoranda!...

Forse ti diæ, perchè motivo e comme

E da chi ghe sä dæto questo nomme?

Chì l’è forza, Colombo, che ti senti

Con anima tranquilla e rassegnâ

Un’ingiûstizia, che te fä i viventi,

Nè i posteri pensiàn a riparâ,

Un’ingiûstizia cioè de ciù evidenti,

E ciù indegne che i ommi possan fâ

A un ommo chi è do popolo europeo

Benemerito e di ommi tutti a reo.

